
Исемнәрен җуймык хәтердән!
Сугыш… Фашист… Үлем... Әлеге кыска гына сүзләрне ишеткәч, күңелне курку хисе биләп ала, йөрәк сыкрап куя. Без, яшь буын, әлеге сүзләрнең тирән мәгънәсен, бәлки, аңлап та бетермибездер. Ә ерак әби-бабаларыбыз – әлеге афәтне үз күзләре белән күреп, үз җилкәләрендә татыган шәхесләр. Кешеләр йөрәгендә сугыш калдырган яра, җәрәхәтләр һаман да сыкрый әле. Йөрәк яраларыннан әле дә кан саркып тора. Күпме вакытсыз өзелгән яшь гомерләр, күпме ятим калган сабыйлар, ирсез калган яшь хатыннар, баласын җуйган аналар хәсрәтен күтәрә бит ул сугыш дигәннәре... 
1941-1945 нче елгы Бөек Ватан сугышы безнең Аш-Буҗи авылын да читләтеп үтмәгән. Бу афәт, үзенең шомлы канатларын җәеп, авылның һәрбер йортына кагылып, япь-яшь ирләрне, әле яши генә башлаган баһадир егетләрне үз чоңгылына батырган. Ямьле туган җирләрендә гөрләп яшисе урынга, алар, кулларына салкын корал алып, ут эченә керергә мәҗбүр булганнар.
Минем карт бабамнар – Гарипов Мөхәммәтхаҗи, Корбанов Мөхәммәтнәҗип, аларның ир туганнары – барысы да сугышка китәләр. Әниемнең әнисе ягыннан карт бабам Гарипов Мөхәммәтхаҗи турында тулырак язарга телим. 
Кызганычка каршы, истәлекләр бик аз сакланган.  Бүгенге көндә исән-сау булган кызы Шәмсебану апа сөйләгән истәлекләр, ул биргән бабамның “Кызыл армия  кенәгәсе” белән берничә фотосурәте генә бар. 
Хаҗи бабам 1906 нчы елда Аш-Буҗи авылында олы бала булып дөньяга килә. Бик тырыш, төпле фикерле егет булып үсә. Бер энесе һәм өч сеңлесенә яхшы абый, әти-әнисенә ярдәмче була. Кечкенәдән үк әти-әнисе аның оештыру сәләте барлыгын аңлыйлар. 1936 нчы елда ул Сәгъдәтбану исемле кыз белән гаилә корып җибәрә. 1937 нче елда аларның олы уллары – минем бабам Нургали дөньяга килә.
1941 нче елның июль аенда авылда 129 хуҗалык булып, анда 195 колхозчы исәпләнә. Шул вакытта “Стаханов” исемендәге колхозда мөгезле эре терлек, сарык-кәҗәләр, кош-корт асрыйлар. Колхозның сөрүлек җире 807 га тәшкил итә. Минем Мөхәммәтхаҗи бабам шушы колхозда, сугыш башланганчы, бригадир булып эшли. 
Аш-Буҗи авылыннан сугышка 128 кеше китә, шуның 75-е исә кире әйләнеп кайтмый, илебез азатлыгы өчен яу кырында ятып кала. Мөхәммәтхаҗи бабам сугышка 1941 нче елның август аенда алына. Ул 166 нчы номерлы отряд батальонда 29 нчы ротада Кызыл армия укчысы булып хезмәт итә. Башта аны Ленинградка җибәрәләр, военный заводка урнаштыралар. Өйрәнүләр вакытында алар Мөхәммәтнәҗип бабай белән бергә туры киләләр. Өйрәнүләр вакытында аларның икесенә бер мылтык тоттыралар. Алар бергәләп шул мылтыкны сүтеп корырга, атарга өйрәнәләр. 
Соңыннан Хаҗи бабам бик күп сугышларда катнаша. 1943 нче елда, каты яраланып, госпитальгә эләгә. Бер аягы бик каты яраланган булу сәбәпле, алга таба сугыша алмый, авылга кире әйләнеп кайта, II группа инвалид була. Яраланып кайтса да, ул авылдагы бөтен эшне башкарырга тырыша, чөнки ул вакытта авылда ир-атлар бик аз калган була. Бабам табельчщик, завхоз булып эшли, иген кырларында хезмәт куя. Сугыштан сон, 1947-1948 нче елларда, колхоз председателе итеп билгеләнә. 1949 нчы елдан ферма мөдире булып эшли башлый, соңыннан шул фермада атлар карый. 
Әле олыгаеп беткәч тә, бабам сугыш вакытында кичкәннәрен узенең оныкларына “әкият” итеп сөйләргә яраткан. Кызганыч, әбием ул “куркыныч әкиятләр”не хәтерләмиләр инде, бик кечкенә булган шул. Шулай да алар күңелендә карт бабам ачык йөзле, җор телле, киң күңелле бабай булып истә калган. Ул беркайчан да зарлана белмәгән, балалары-оныклары тыныч тормышта яшәүләренә сөенеп, Аллаһка рәхмәт укыган. 
Мин, карт бабам күреп белмәсәм дә, аның белән чын күңелемнән горурланам. Язмамны үзем иҗат иткән шигырь юллары белән тәмамлыйсым килә:
       Искә алып, дога кылдыңмы дип,                
       Сорау алыр Аллаһ һәркемнән.                       	
       Сугышларны кичкән бабайларның               
       Исемнәрен җуймыйк хәтердән.                   

       Алар узган шомлы гомер юлын
       Язмасын тик безгә күрергә.
       Тынычлыкның кадерен белеп яшик
       Без, яшь буын, мәңге-мәңгегә!
                                                     Фаттахова Эмилия Фазыл кызы, 10 яшь.

 


